
Аннотация 
 Мақолада ўзбек тилшунослигида кейинги йилларда луғавий синонимларни уларнинг лексик 

маънолари таркибини семик таҳлил қилиш асосида белгилаш орқали уларнинг моҳиятидаги айнанлик ва 
фарқлилик белгиларини ажратиш лозимлиги ҳақида фикр юритилади. 

Аннотация 
В статье рассматривается вопрос о необходимости различия тождества и дифференциации 

синонимических рядов через определение лексических синонимов на основе семантического анализа 
содержания их лексических значений. 

Annotation 
This article discusses traditional and modern approaches to the definition of synonyms, and also pays special 

attention to identifying the general and differential features of the lexical meanings of synonyms in the semantic 
analysis. 

Тил бирликлари муносабатида қайд 
этилувчи айнанлик ва фарқлилик тамойили 
луғавий синонимлар қаторида ҳам 
кузатилади. Тилшунос О.Бозоров сўзнинг 
(лексеманинг) мазмун томонига  ҳам, 
моддий томони (шакли)  ҳисобланувчи 
товуш томонига ҳам ўзгариш, ривожланиш, 
демак, ўзгаланишлар хослиги, шу асосда 
янги шаклланмаларнинг (лексема 
турларининг) вужудга келиши табиий бир  
ҳол эканлигини қайд этиб, бу жараённи 
чизмада қуйидагича тасвирлайди: 

Мазмун (маъно): айнанлик → 
фарқлилик → зиддият. 

Шакл (товуш қобиғи): айнанлик → 
фарқлилик → зиддият [1,29]. 

Эътибор берилса, лексемаларга хос 
айнанлик уларнинг зидланиши учун асос 

бўлган белги – фарқлиликка томон ўсиб 
боради.  

Бу ўринда синонимик қаторда 
парадигма аъзоларига хос бўлган умумий 
маъно, яъни айнанлик билан бир вақтда, 
уларни бир-биридан фарқлаб турувчи 
ҳамда зиддиятга асос бўлувчи 
фарқлиликларнинг ҳам мавжуд бўлишини 
эътироф этиш лозим.  

Айнанлик – нарсанинг ўзига ўзи 
тенглиги, унинг маълум сифат ва миқдор 
белгилари ўлчамида маълум шакл ва 
мазмун мутаносиблигида намоён бўлиб, 
фарқлилик билан узвий алоқада 
шаклланишига замин ҳозирлайди [5.596]. 

Тил сатҳи бирликларида кузатилувчи 
айнанликни эса уларнинг маъноси, шакли, 
вазифаси, услубий белгиси кабиларнинг 

тенг келишида, ўзаро мувофиқлигида кўриш 
мумкин.  Бу каби айнанликлар 
фарқланишлар билан ўзаро алоқада бўлиб, 
бир-бирига нисбатан белгиланади. 

 О.Бозоров бу ҳақда фикр юритар 
экан, фарқлилик айнанлик доирасидаги 
нозик ўзгаришларнинг бевосита кучайиб, 
ривожланиб бориши натижасида  
предметнинг  нисбий ўзгачалик 
хусусиятларини  касб эта бориш ҳолати 
эканлигини, у, бир томондан, айнанлик 
ҳолати, иккинчи томондан,  зидлик 
(бошқалик, бошқа нарсаларга айланиб 
бўлганлик) кўриниши билан боғлиқ бўлган  
оралиқ шаклланиш эканлигини таъкидлаб, 
бунга тилдаги синонимия, полисемия 
ҳодисалари  билан боғлиқ бўлган  тил 
бирликлари  мисол бўла олишини кўрсатади 
[1,31]. 

Демак, фарқлилик ‒ зиддиятга йўл 
очувчи, уни юзага келтирувчи белги. 
Фарқлилик айнанлик замирида юзага келар 
экан, бу икки жиҳат диалектик алоқада.  
Зидлилик айнанликдан сифат ўзгаришлар 
натижаси ўлароқ ўсиб чиқар экан, бу 
жараёнда янги бир моҳиятнинг юзага 
келиши содир бўлади. Э.Н.Миллернинг 
қарашларига кўра, зидлилик  айнанликнинг 
диалектик инкори, айнанликнинг ноўхшаш 
кўринишидир. Зидлилик айнанликдан 
вариантлилик, фарқлилик орқали (тадрижий 
“сакраш” йўли билан) ҳосил бўлган бошқа 
айнанлик, яъни янги нарса бўлиб, ўзидан 
кейинги “занжирли” жараённинг (айнанлик 
→ фарқлилик → зидлилик) дастлабки 
ҳалқасини ҳосил қилади [6,44].  

Англашиладики, айнанликдан 
фарқлиликкка ўтишда занжирсимон алоқа 
шаклланади. Бундай занжирда айнанлик 
бошланғич тугунни, фарқлилик эса сўнгги 
тугунни акс эттиради. Тилда айнан шу каби 
сифат ўзгаришлари  омонимиянинг 
шаклланиш жараёнида содир бўлади. 

Лексемалар муносабатидаги ўзаро 
фарқланиш тамойили, айниқса, антонимик 
бирликларда ёрқин кўзга ташланади. 
Кўпинча антонимик қаторларда оралиқ 
ҳолат қайд этилади. Масалан, 
тун→саҳар→кун антонимик қаторида саҳар 
лексемаси; яхши→қониқарли→ёмон 
антонимик қаторида эса  қониқарли 
лексемаси; бой→ўртаҳол→камбағал 
антонимик қаторида ўртаҳол лексемаси 
оралиқ мавқени эгаллайди. Бошқача 

айтганда, тун ва кун ўртасида саҳарнинг 
мавжудлиги, яхши ва ёмон ўртасида 
қониқарли ҳолатнинг воқеланиши ёки бой ва 
камбағал ўртасида ўртаҳол ҳолатнинг ҳам 
кузатилиши бу типдаги антонимик 
бирликлар жуфт ҳолатда бўлмаслиги, 
уларда учинчи, яъни оралиқ мавқеда 
турувчи бирликнинг ҳам мавжуд бўлишини 
кўрсатади.  

Оралиқ учинчининг юзага келиши бу 
типдаги антонимик қаторларда 
даражаланиш муносабатини юзага 
келтиради. 

Худди шундай, синонимлар қаторида 
ҳам оралиқ ҳолатнинг мавжуд бўлиши 
фарқлиликка сабаб бўлиб, зидланиш 
муносабатини юзага келтиради. Масалан, 
қоронғи → зимистон → зим-зиё синонимик 
қаторида зимистон бирлиги оралиқ 
мавқени эгаллайди. Ёки  нурли → ёруғ → 
нурафшон. синонимик қаторида ёруғ 
лексемаси оралиқ ҳолатда туради. 

Бундай вазиятда лексик бирликлар 
англатган маънода белгининг 
даражаланиши юзага келади. Натижада 
синонимик қаторнинг бошланғич аъзолари 
ўртасида белги даражасига кўра кучли 
зиддият юзага келади. Жумладан, қоронғи 
ва зим-зиё лексемаларида акс этган 
қоронғилик белгисининг кучли даражадаги 
фарқи бу лексемаларнинг даража белгисига 
кўра зиддиятга киришувини  англатади. 
Худди шундай, нам → ҳўл → шалаббо 
синонимик қаторида ҳўл лексемасининг 
таъсирида юзага келган даражаланиш 
оқибатида нам ва шалаббо лексемалари 
муносабатида зиддият юзага келади. 

Англашиладики, нафақат антонимик 
муносабатдаги қаторларда, балки 
синонимик қаторларда ҳам (айниқса, 
белгининг миқдорий фарқланиши 
англатувчи синонимлар қаторида) оралиқ 
ҳолатларнинг юзага келиши бу типдаги 
лексемалар муносабатида градуал 
синонимиянинг шаклланишига олиб келади.  

Градуал синонимия тил сатҳида 
фарқлиликни ёрқин акс эттирувчи лисоний 
ҳодисадир. Б.А.Булгарова қайд этганидек, 
градуал синонимиянинг асосини баҳо ва 
градуацион белгининг даражаланишидаги 
фарқлилик ташкил этади [3,19]. 

Градуал синонимиянинг характерли 
жиҳати шундаки, унда айнанликлар 
сирасида миқдорий фарқлилик юзага 

келади. Бошқача айтганда, лексик сатҳ 
бирликларига хос айнанликлар орасидан 
фарқланишлар ажралиб чиқади. Бу ҳолат 
синонимик сатҳда градуонимиянинг 
шаклланишига йўл очади. О.Бозоровнинг 
фикрича, луғавий градуонимия семантикаси 
изчиллигининг туб асосини материянинг бир 
турдан иккинчи турига, шунингдек, бир тур 
ичидаги бир нисбий ҳолатдан иккинчи хил 
кўринишга узлуксиз ўтиш, айланишларнинг 
луғавий номинацияда инъикос этиши ётади” 
[1,70]. 

 Англашиладики, лексик сатҳдаги 
градуал синонимия айнанликларнинг 
фарқлиликка ўтиш жараёнини акс эттиради.  
Градуал синонимик қаторга хос муҳим 
жиҳат шундаки, унда айнанлик белгисига 
нисбатан фарқлилик белгиси устуворлик 
қилади.  

Дунё тилшунослигида тил 
бирликлари муносабатида кузатилувчи бу 
каби фарқлилик тамойили, хусусан, 
даражаланиш ҳақидаги қарашлар анча 
илгарироқ юзага келган. Тил бирликлари 
муносабатида кузатилувчи даражаланиш 
ҳодисасига илк бор Н.С.Трубецкой 
томонидан фонологик сатҳдаги 
зидланишлар муносабатини тадқиқ этишга 
бағишланган асарида муносабат 
билдирилган [10,371]. Кейинчалик бу 
муаммо Э.Сепир, Д.Болинджер томонидан 
предмет, ҳодисаларга хос белги, 
хусусиятларнинг даражаланишини акс 
эттирувчи функционал-семантик категория 
сифатида ўрганилган [9,282].   

Рус тилшунослигида бу муаммо 
С.М.Колесникова, М.В. Бондаренко, 
Б.А.Булгарова, П.П.Березницкаялар 
томонидан функционал-семантик категория, 
мазмуний майдон сифатида монографик 
аспектда махсус тадқиқ этилган [4,279]. 

Ўзбек тилшунослигида бу масалалар 
таҳлилига илк бор Э.Бегматов, Ҳ.Неъматов 
ва Р.Расуловлар томонидан ёзилган “Лексик 
микросистема ва унинг тадқиқ методикаси 
(систем лексикология тезислари)” номли 
мақоласида муносабат билдирилди [2,35].  

Ўтган асрнинг сўнгги чорагидан 
бошлаб тилшунослигимизда лексик 
градуонимия тадқиқига бағишланган ёки бу 
масалага ҳам муносабат билдирилган 
тадқиқотлар юзага келди [8.4]. Бундай 
тадқиқотларда тил бирликларининг 
даражаланиш белгиси, бу белгининг 
фарқлилик тамойилига асосланиши, 
градуонимиянинг лисоний моҳияти, тилнинг 
лексик, морфологик, синтактик сатҳларида 
кузатилиши, ёндош ҳодисаларга 
муносабати, улардан фарқи каби 
масалалар тадқиқ этилди [7,4].  

Олиб борилган тадқиқотлар 
натижаси ўлароқ ўзбек тилшунослигида 
лексик сатҳ бирликлари семантик 
муносабатида кузатилувчи белгининг 
даражаланиши масаласига доир назарий 
концепция шаклланди. Аммо бу борадаги 
муаммолар тўлиқ ечимини топган, деб 
бўлмайди. Жумладан, 

–    градуал синонимик майдон ва 
унинг хусусиятлари;  

– градуал синонимиянинг шаклланиши; 
– градуал синонимик бирликларда 

баҳо муносабатининг юзага чиқиши; 
– градуал синонимиянинг юзага 

келишида инсон омили, унинг субъектив 
қарашлари, дунёни идрок этиши масаласи; 

– тил бирликларига хос даражаланиш 
белгисининг изоҳли луғатларда акс этиши 
каби қатор муаммолар махсус 
тадқиқотларни кутмоқда.  Айниқса, 
синонимик қаторларда нарса-предмет, 
ҳаракат-ҳолат, белги, миқдор кабиларнинг 
даражаланиши оқибатида антонимиянинг 
юзага келиши, бунинг ички қонуниятларини 
монографик аспектда ўрганиш долзарб 
вазифалардан биридир. 

Хуллас, синонимик қатордаги 
даражаланиш ҳодисасини акс эттирувчи 
градуал синонимия умумий маъносига кўра 
бирлашувчи синонимлар қаторида  
кузатилар экан, ҳар бир синонимик турда 
унинг намоён бўлишини махсус ўрганиш 
мақсадга мувофиқ.   

